
MASWALI KWA WAZIRI MKUU

MHE. HAMAD RASHID MOHAMED: Mheshimiwa Spika, Serikali katika kutekeleza sera ya Utawala Bora imeviruhusu vyombo vya habari hapa nchini vifanye kazi kwa uhuru mkubwa sana. Na vyombo vya habari vimefanya kazi kwa ufanisi mkubwa sana. Je, Mheshimiwa Waziri Mkuu ni halali kwa mmiliki wa vyombo vya habari kutumia chombo cha habari, kuwahukumu watu kwa chombo chake cha habari, hiyo ni sehemu ya sera za utawala bora? (Makofi)
WAZIRI MKUU: Mheshimiwa Spika, nilihisi ataniuliza kitu kama hiki. (Makofi/Kicheko)

 Niseme kwamba kwa hili ambalo hasa unalizungumzia tunaweza tukalitazama kwa namna mbili; moja, sawa ametumia uhuru ule amesema alichosema. Sasa jukumu ni la yule aliyesemwa katika mazingira yale kama anaona ameonewa, hakutendewa haki vyombo vya sheria vipo anaweza kabisa akaenda mahakamani akafungua kesi kulingana na aina ya matamshi ambayo yeye kayapata. Lakini kwa maana ya yeye kwamba alitumia fursa ile upande mmoja ni sawa kama Hamad Rashid Mohamed ambaye angeweza kutumia chombo kingine chochote. (Makofi)
Lakini liko eneo la pili kwamba katika kutoa matamshi haya mimi nasema kwa Mtanzania yeyote ni vizuri sana tukafika mahali tukawa waangalifu sana hasa unapokuwa unagusa jambo ambalo liko mbele ya vyombo vya sheria. Maana unaweza ukatuingiza katika mgogoro. Kwa hiyo, mimi nadhani hili ni jambo jingine ambalo ni lazima tuliangalie sana. 
Kwa hiyo, mimi nadhani kwa ujumla wake kwa jambo lilivyojitokeza, natarajia kwamba ama wenyewe wahusika watafanya hivyo kwa sababu kisera tunajua nini tunatakiwa tufanye na vyombo vyetu vipo kwa hiyo, mimi nina hakika kama kuna jambo ambalo pengine inaonekana lilikosewa mamlaka ya mawasiliano ambayo ni chombo chetu kitakuwa pengine kinalifanyia kazi ili kama hapana budi hatua zinazostahili ziweze kuchukuliwa. Lakini kama itaonekana hakuna tatizo kisheria basi tunawaacha sasa wale mtu mmoja mmoja kuchukua hatua wanazoona zinafaa. (Makofi)
MHE. HAMAD RASHID MOHAMED: Mheshimiwa Spika, Mheshimiwa Waziri Mkuu ziko sheria za nchi yetu juu ya vyombo vya habari na yako mamlaka au utaratibu Serikali inataka kuchukuliwa kwa mtu ambaye anakiuka ile miiko kwa kutumia vyombo vya habari. Je, Serikali inasema nini katika hili?
WAZIRI MKUU: Mheshimiwa Spika, ndio maana nimesema ukitegemea mimi nianze kudodosa mambo yaliyomo kwenye sheria hizo mbalimbali si rahisi. Ni jambo ambalo linatakiwa lifanyiwe kazi kwa umakini mkubwa na vyombo vile ambavyo vimekabidhiwa dhamana hiyo, wakifika mahali wakaridhika wakaona iko kosoro na kwa sababu Wizara yenyewe ya habari ipo. Kwa hiyo, mimi matumaini yangu ni kwamba hatua stahiki zitachukuliwa kwa kadri itakavyowezekana. (Makofi)

MHE. KABWE Z. ZITTO: Mheshimiwa Spika, Mheshimiwa Waziri Mkuu, mwaka 1994 Kamati Teule ya Bunge, ilifanya uchunguzi kuhusiana na suala la debt swap kwa ajili ya mashamba ya Mkonge ambayo yalikuwa yamenunuliwa na mtu anaitwa Chavda na Bunge likawa limeamua kwamba mtu yule aondolewe nchini na order ya kuondolewa nchini ikawa imetoka. Mheshimiwa Waziri Mkuu, unafahamu kwamba mtu huyu aliyepewa order ya kuondolewa nchini yuko hapa nchini?
WAZIRI MKUU: Mheshimiwa Spika, mimi nachelea sana kujibu maswali ambayo yanahusu jambo ambalo lilitakiwa liwe limefanyiwa angalau utafiti kidogo. Kwa sababu suala la mwaka 1994 linamhusu Chavda ukiniuliza leo kwamba je, unajua kwamba yupo sina uhusiano wa moja kwa moja na Chavda so I don’t know whether he is around or not. Ungekuwa pengine umenidokeza kidogo ningekuwa nimefanya kazi kubwa ya kuona kwa nini yupo na tuchukue hatua gani. Lakini maadamu yupo, kwa kauli yako, basi mimi nitali-take up ili tuweze kuona amerudi kwa misingi gani na kwa hiyo tufanyaje. (Makofi)
MHE. GODFREY W. ZAMBI: Mheshimiwa Spika, mbolea. Mheshimiwa Waziri Mkuu wananchi wa nchi hii walio wengi zaidi ya asilimia 80 wanalima na Mikoa mine ya Kusini, ya Rukwa, Mbeya, Iringa na Ruvuma inaongoza kwa kulima mazao ya chakula. Lakini wananchi hawa wamekuwa wana tatizo la upungufu wa mbolea ambao umekuwa unajitokeza mwaka hadi mwaka. Nini kauli yako Mheshimiwa Waziri Mkuu, kwa mwaka huu 2009/2010 wananchi wa Wilaya ya Mbozi na wananchi wote wanaolima nchi hii wategemee hususani kuhusu suala zima la mbolea? (Makofi)
WAZIRI MKUU: Mheshimiwa Spika, kwanza nimshukuru sana Mheshimiwa ndugu yangu kwa sababu ni swali zuri na bahati nzuri Waziri wa Kilimo, Chakula na Ushirika amekuwa akilieleza mara nyingi sana. Mimi nadhani kwa upande wa Serikali tukiri tu kwamba msukumo na uwezeshaji wa upatikanaji wa mbolea hapa nchini kama ilivyo kwa maeneo mengine kwenye sekta ya kilimo haujawa mzuri sana. 
Pamoja na jitihada za safari hii ambazo tumeongeza, ongezeko kubwa kidogo kwenye ununuzi wa mbolea lakini vile kwenye ruzuku bado unaona haikidhi mahitaji ya nchi yetu. Sasa unataka niseme nini, si Mbozi tu, mimi nataka niseme kwa ujumla kwa nchi nzima. Tumedhamiria kwa dhati kwenye bajeti inayokuja tujitahidi sana kulenga eneo la kilimo na tuliwezeshe kwa kadri itakavyowezekana si kwa mbolea tu, lakini tuimarishe utafiti, tuhakikishe tuna mbegu bora na tuhakikishe kwa kweli jitihada za kuongeza wataalam nazo zinakwenda sambamba ikiwa ni pamoja na utumiaji wa zana za kisasa kama matrekta na matrekta madogo. Kwa hiyo, mimi nataka nikuhakikishie kwamba kwenye bajeti ijayo zitakuwepo juhudi za dhati kujaribu kuongeza sana mbolea na ruzuku ya Serikali kwa ujumla.
MHE. MARTHA M. MLATA: Mheshimiwa Spika, Mheshimiwa Waziri Mkuu kufuatana na malengo ya Melenia ya Umoja wa Mataifa, nchi yetu ya Tanzania iliridhia lengo la tano ambalo lililenga kupunguza vifo vya akinamama wakati wa kujifungua kutoka asilimia ya chini hadi asilimia 75 kufikia mwaka 2015. Lakini hivi sasa vifo vya akinamama vinazidi kuongezeka kutoka idadi ya akinamama 525 kati ya wanawake 100,000 wanaojifungua hadi kufikia akinamama 575,000 kati ya 100,000. Sasa Mheshimiwa Waziri Mkuu nilikuwa naomba unisaidie Serikali inafanya nini kuhakikisha inapunguza vifo vya akinamama ambavyo vinasababishwa na upungufu wa watumishi, vituo vya afya, umbali mahali wanapoishi akinamama na hasa katika bajeti inayokuja iwe ni bajeti maalum kwa ajili ya akinamama? Ahsante. (Makofi)

WAZIRI MKUU: Mheshimiwa Spika, naomba kumshukuru sana Mheshimiwa Martha Mlata, kwa jambo hili zuri. Mimi niseme eneo hili ni eneo lenye matatizo makubwa sana, sekta ya afya kwa ujumla wake. Lakini juhudi zipo na nafikiri Watanzania kwa hili wanaona kazi ambayo Serikali inajitahidi kufanya, moja ni kujitahidi kuwa na zahanati karibu kila kijiji lakini tumejaribu vile vile kuja na sera ya kujenga vituo vya afya katika kila kata. Lakini bado miundombinu peke yake haitoshi ni lazima iendane na madawa, iendane na watalaam na iendane na huduma nyingine za msingi katika eneo hili la sekta ya afya ikiwa ni pamoja na hilo unalolisema la uwezeshaji wa vitendea kazi na hasa usafiri. Usafiri nautazama kwa maana ya ngazi mbili moja ni pale mgonjwa ambaye yuko kijijini anatakiwa angalau afike kwenye kituo cha afya, anasafirishwaje hadi pale kwa sababu masuala ya kusafirisha mgonjwa wa aina hiyo, kwenye machela au kwenye baiskeli kusema kweli si jambo zuri sana. Wengi hawa ni akinamama wajawazito, akina baba wazee, hata vijana wakati mwingine. Kwa hiyo, tunafanya nini kama Serikali? 
 Tutaendeleza hizi juhudi na katika jitihada ambazo tunazifanya hivi sasa moja ya jambo ambalo nimetoa maelekezo juzi kwa Mikoa yote baada ya kuona Malawi, imekwenda vizuri sana, nimekwenda Cameroon nimeona wamefanya vizuri sana kwa hiyo, nimeagiza kila Mkoa katika bajeti inayokuja zihakikishe angalau katika kila Halmashauri tunaagiza pikipiki zile ambazo ni ambulance. Kuna pikipiki za aina mbili; tri-cycle na pikipiki za kawaida, lakini kwa nyuma zinafungwa kitu ambacho kinakuwa kinatoa huduma ya ambulance. Kwa hiyo, tunataka hili lazima lizingatiwe na kila Halmashauri. Itasaidia sana kuwahisha wagonjwa kwenda kwenye vituo vya afya. (Makofi)

Lakini la pili tuna kazi ya kuwatoa wagonjwa kwenye vituo vya afya kwenda Wilayani na hili ndilo kubwa. Hili tumeshaanza kuchukua hatua kwa hiyo hasa katika kauli zilizotolewa mwanzoni na Mheshimiwa Rais, na mimi mwenyewe nimelipigia debe sana, wale wote ambao walikuwa wameagiza magari, tumeyasitisha na magari haya tunayadhibiti kwa vibali maalum na mimi ndiye natoa vibali hivyo. Nimeamua kwa kweli sehemu kubwa kabisa ya vibali hivi sasa viende kwenye magari ya wagonjwa. Tumeshaidhinisha vibali vingi. Kwa hiyo, katika baadhi ya maeneo tume-divert zile fedha ili ziende hasa kwa ajili ya ambulance kwenye maeneo ya tarafa ambako vituo vingi vya afya vipo. Sasa, suala la wataalam tutaendelea nalo tutajitahidi kadri uwezo wa bajeti unavyopatikana na mimi naamini si haba inshallah Mwenyezi Mungu, atatusaidia nadhani kasi hii itapungua kwa kiasi kitakachoweza kupatikana. (Makofi)

MHE. MARTHA M. MLATA: Mheshimiwa Spika, ni kuweka rekodi sahihi tu katika hansard kwamba vifo vya wajawazito ni 579 kati ya akinamama 100,000 wanaojifugua, ahsante.

MHE. WILLIAM H. SHELLUKINDO: Mheshimiwa Spika, nakushukuru kwa kuniruhusu na mimi nishiriki kwenye kipindi hiki. Mheshimiwa Waziri Mkuu, naamini kwamba unajua kuwa tarehe 11 Machi, 2009 ilipiga radi katika shule ya msingi inayoitwa Kihitu kijiji cha Kihitu, Kata ya Vuga jimboni Bumbuli Wilaya ya Lushoto na kuua wanafunzi wawili na kujeruhi 40 pamoja na mwalimu wao na kwamba tukio hili ni la kujirudiarudia. Mara ya kwanza lilitokea mwaka 1960 mara ya pili mwaka 1986 na hili la juzi tarehe 11 Machi, 2009. Mheshimiwa Waziri Mkuu, kwa sababu tukio hili ni la kujirudirudia, ni lini Serikali itatuma watalaam kwenda kufanya uchunguzi na kubaini sababu hasa ya tukio hili kujirudia ili tahadhari zichukuliwe?
Kwa kuwa TANESCO wametusaidia kutushauri tuweze kuweka vitu vya kuzuia radi (lightening arrestors) ambazo zinagharimu kama shilingi 150,000. Je, si sawa ofisi yako itusaidie hela hizi tukafanye hiyo kazi na nasema hivi kwa sababu kama CDF ingepita basi ingekuwa ni kazi ya CDF tusingekuja kwako. Pia naomba wanafunzi wakafanyiwe utafiti na kama wamedhurika basi watibiwe. (Makofi/Kicheko)

WAZIRI MKUU: Mheshimiwa Spika, bahati nzuri kule mwishoni na mimi sikusikia. Kwanza niseme kwa Mheshimiwa Shelukindo kwanza pole sana kwa hili lililotokea maana umepotelewa na wanafunzi wawili pale. Lakini linalostua ni radi kurudia katika eneo lile lile mara tatu katika vipindi mfululizo. Ingekuwa Rukwa ningeelewa kwamba radi hizo zimetoka wapi. Lakini kwa Tanga si jambo la kawaida sana. (Kicheko)

Kwa hiyo, inaonekana ni dhahiri kijiji hicho cha Kihitu lazima kuna jambo fulani katika eneo hilo ambalo linahitaji utalaam zaidi. Kwa hiyo, mimi nikuahidi kwamba nitalizingatia kwa makini sana. Tutajaribu kuzungumza na TANESCO tuone walipata nini. Hili la pili unalolizungumza kwa sababu kwa upande mmoja kusema kweli ni kama maafa ya namna fulani. Nitatazama kutoka kwenye mfuko wetu kama na sisi tunaweza kuchangia kidogo katika kuhakikisha kwamba hivyo vifaa vinapatikana. Lakini vile vile, tutajitahidi kumuomba Profesa Mwakyusa atume watalaam pale kutoka Hospitali kubwa kwenda kutazama hali za wale watoto wote 40 waliopigwa na radi ili tuwe na uhakika tu kwamba afya zao bado ni nzuri. Tunaahidi hilo tutalifanya. (Makofi)
MHE. DK. HARRISON G. MWAKYEMBE: Mheshimiwa Spika, ahsante. Mheshimiwa Waziri Mkuu, wafanyakazi 520 wa Mgodi wa Makaa ya Mawe wa Kiwira hawajalipwa mishahara yao kwa zaidi ya miezi 10 sasa na hali yao ya kimaisha na kiafya inazidi kuzorota siku hadi siku. Na kwa kuwa Mheshimiwa Waziri Mkuu, mwekezaji aliyepo pale sasa hivi hana uwezo kabisa kuweza kubeba mzigo huo wa mishahara leo hata kesho. Je, kwa nini Serikali ambayo ni mbia katika mgodi huo isichukue jukumu la kuwalipa wananchi wake mishahara hiyo ili wasiendelee kuteseka kwa maradhi na njaa na wakati juhudi nyingine zinachukuliwa kuweza kurejesha uhai katika mgodi huo? Ahsante. (Makofi)
WAZIRI MKUU: Mheshimiwa Spika, nikisema kwamba tutawalipa, Kabwe atasema kwa nini umewalipa hawa? Kiwira inatakiwa ifanye kazi hiyo yenyewe. Lakini mimi nafikiri nikubali tu kwamba Serikali ni mbia katika mradi wa Kiwira na ni kweli vile vile kama unavyosema mpaka sasa hawajalipwa wafanyakazi karibu 520 hivi. Fedha inayodaiwa ni karibu milioni 700 au 800 kwa ujumla wake. Nitakachojaribu kufanya tutazungumza ndani ya Serikali tuone namna ya kunusuru jambo hili, inaweza isiwe moja kwa moja kutokana na fedha za Serikali maana nisije nikahojiwa tena. Lakini tuangalie hata uwezekano wa kuruhusu mabenki kuweza kutoa mkopo kwa chombo hicho ili mradi kama tuna hakika kwamba watakapofufuka wanaweza kurejesha lile fungu ambalo wanadaiwa. Tutajitahidi tuitazame kwa mtazamo huo, naamini wapiga kura wako wale wema tunaweza tukawa tumewasaidia vizuri zaidi. (Makofi)
MHE. SIRAJU J. KABOYONGA: Mheshimiwa Spika, kwanza kabisa nakushukuru sana kwa kunipa nafasi hii adhimu ya kuuliza swali kwa Waziri Mkuu.

Mheshimiwa Waziri Mkuu kama ambavyo unafahamu zipo bandari duniani kama vile Dubai, Windhoek, Singapore, Dublin na kadhalika ambazo zinachangia sehemu kubwa ya mapato ya nchi zao. Inasikitisha sana kwamba bandari yetu ya Dar es Salaam haifanyi hivyo. Swali langu la kwanza, Serikali inafanya nini kurekebisha hali hiyo? Aidha, kwa nini Serikali isimalize mgogoro na kampuni ya kupakua na kupakia makontena TICTS pale Dar es Salaam hata kwa kuiondolea ile exclusiveness ya ku-invest pale Dar es Salaam ili bandari yetu ya Dar es Salaam iwe wazi kwa ushindani na kampuni nyingine za kutoa huduma? (Makofi) 

WAZIRI MKUU: Mheshimiwa Spika, swali alilouliza Mheshimiwa Kaboyonga ni zuri sana nadhani kila mmoja hapa anaguswa na jambo hili kwa kiasi kikubwa sana, mimi mwenyewe kwa kweli linanikera sana. Lakini niseme kwamba bahati nzuri hivi karibuni nilikuwa Ireland na kwa makusudi niliamua kwenda kutembelea Bandari ya Dublin, nilikwenda pale nikakuta huduma zao ni za hali ya juu sana, lakini walichonifurahisha ni kwamba wale waendesha shughuli za kupakua mizigo wako tisa na uhai wao unategemea ufanisi wa kila aliyewekeza na ile imeleta ufanisi mkubwa sana. Meli zinashindana kupeleka mizigo pale wanapoona watapata ufanisi wa hali ya juu. Kwa hiyo, nadhani anachouliza ni kweli kabisa. Tatizo tu ni kwa sababu tulitumbukia katika mkataba ambao tulijifunga bila kutazama sana mazingira halisi yalivyo. Lakini pamoja na hayo, Serikali inalitazama tena jambo hili upya. Sasa siwezi kusema nitauvunja mkataba kwa sababu mimi si mvunjaji. Lakini kimoja cha uhakika ni kwamba kampuni ile imeshindwa kutimiza majukumu yake inavyotakiwa. (Makofi)

 Kwa hiyo, kwa mujibu wa Mkataba ule tunayo haki ya kutoa notice ya kusimamisha mkataba ule. Kwa hiyo, hili nadhani linawezekana kwa sababu lipo ndani ya utaratibu. Ni suala sasa nafikiri tunangoja lije kwenye cabinet tuone Wizara imetuletea nini, lakini kwamba ameshindwa hilo ni dhahiri kwa sasa.

Lakini niseme la pili, ambalo nalo ni muhimu vilevile, mimi nasema Mheshimiwa Kaboyonga nadhani na Waheshimiwa Wabunge wengine wote hapa tatizo la pale bandarini ni kwa sababu hakuna ushindani. Mimi nina uhakika tungepata na wawekezaji wengine wawili, watatu, wakaendeleza yale maeneo mengine ambayo yana uwezekano wa kuendelezwa hata kama tungemuacha huyu bwana angelazimika na yeye vilevile kufanya vizuri zaidi. Kwa hiyo, mimi nadhani jukumu la Serikali ni kupima ipi gharama kubwa, kuacha kampuni hii tuendelee nayo kwa kipindi cha miaka 16 iliyobaki katika utaratibu tulionao ama kusema hapana, potelea mbali tuvunje mkataba tukiamini kwamba tunayo fursa kubwa sana. (Makofi)

 Kwa hiyo, mimi ninaamini gharama zitakuwepo, tutapelekana Mahakamani, kuna kushinda na kushindwa, lakini mimi ninaamini kwa mkataba ulivyo tunaweza tukashinda. Kwa sababu ni dhahiri kabisa kwamba tunaweza tukashinda. Sasa baada ya pale itabaki ni suala la tunafanya nini wakati tunapata mwekezaji mwingine. Kipindi hicho ni lazima turudi kwenye Mamlaka ya Bandari sasa kuimarisha vizuri ndani ya kipindi kile ili tusije tukafanya vibaya zaidi wakati tunangoja kuimarisha huduma yenyewe. Kwa hiyo, mimi nadhani tukiamua kwa dhati matumaini yangu jambo hili likiletwa pengine tutazingatia kwa uzito unaotakiwa. Kwa sababu mimi ninaamini tunapoteza zaidi kwa sasa kuliko kama tungekuwa tumeamua vinginevyo. Gharama za meli kusubiri pale ni kubwa na ule mzigo unakuja kwa mlaji. Ya nini yote haya? (Makofi)  

Lakini kwa upande mwingine Mheshimiwa Kabwe Zitto jana alitukumbusha jambo zuri sana yaani jinsi tunavyoweza tukaimarisha bandari ile, lakini kama hatukuboresha miundombinu mingine ili iweze kufanya kazi sambamba na bandari, nayo tutakuwa hatujafanya kitu. Kwa hiyo, ni lazima katika mtazamo huu tufikirie vilevile tunafanya nini kwa ajili ya kuongeza maeneo ya kuweka makontena, tunafanya nini na reli yetu ya kati, tunafanya nini na barabara zetu kutoka Dar es Salaam. Sasa lile la reli ninasema alhamdulilah angalau kuna juhudi zinaendelea, upembuzi yakinifu kwa ajili ya barabara ya Isaka kwenda Kigali mpaka Burundi angalau umekwishakamilika na sasa tunajua mwelekeo ukoje. Hivi sasa tunatarajia mwisho wa mwezi huu tupate ripoti kutoka BSNF ile kampuni ambayo imepewa tenda ya kutazama upembuzi yakinifu kwa ajili ya Dar es Salaam kwenda Kigali, maana lazima tuifanye. Reli ile kutoka Isaka mita 1.4, hii ya Dar es Salaam tuliyonayo marehemu huyu ni mita 1. There is no way unaweza ukafanya hiyo kazi with efficiency. Kwa hiyo, lazima yote tuya – combine na mimi ninaamini yakiletwa kwa pamoja kwenye cabinet tunaweza tukafaulu pengine kutoa uamuzi ambao ni wa busara zaidi. (Makofi) 
MHE. JOB Y. NDUGAI: Mheshimiwa Spika, kwa kuwa unyeshaji wa mvua katika kipindi hiki cha masika na vuli sehemu mbalimbali za Mikoa wa Dodoma, Singida, Arusha na Manyara na hata nchi jirani ya Kenya imekuwa si nzuri; na kwa jinsi hiyo mazao mengi ya nafaka yameathirika sana; na kwa vile basi wananchi wanahofu kubwa, wanakata tamaa na kupoteza matumaini yao. Je, Serikali inawahakikishia nini wananchi hao ikiwa ni pamoja na wananchi wa Wilaya ya Kongwa ambao hali yao ni mbaya sana ya chakula? 
WAZIRI MKUU: Mheshimiwa Spika, swali hili angekuwa ameulizwa Mheshimiwa Stephen Wasira, angelijibu vizuri sana, lakini acha nijaribu kulijibu kwa namna ninavyolielewa. Mimi ninadhani katika ngazi yangu ninachoweza kusema tu ni kwamba ninaomba niwahakikishie Waheshimiwa Wabunge wote kwa ujumla ni kweli hali ya mvua safari hii haikuwa nzuri. Lakini Serikali yetu ya Chama cha Mapinduzi, imejipanga vizuri, tunayo akiba ya kutosha bado kwenye maghala yetu kwa maana ya mahindi na mtama ambayo kwa kweli katika mazingira tuliyonayo tunaweza kabisa tukakidhi mahitaji kati ya sasa mpaka mwezi Julai, wakati msimu mwingine unaanza. (Makofi)
Mheshimiwa Spika, nitakachoomba tu Waheshimiwa Wabunge, wakati juhudi hizo zinafanyika maana sisi tunatumia zaidi ile Kamati ambayo inapita kutathmini hali ya njaa, inawezekana katika baadhi ya maeneo wasiwe wameweza kuyapata vizuri ama kupata vizuri ile hali ilivyo, tutaomba sana tushirikiane ili mapema iwezekanavyo yale maeneo ambayo pengine yalirukwa na yenyewe yaweze kuingizwa katika mfumo. Lakini kwa hizi Wilaya 37 ambazo tayari tunazo tumejipanga vizuri na tunasema zoezi hilo litaanza haraka sana kuanza kusambaza vyakula na kwenda kuuza kwa bei kwenye maeneo mengine, lakini katika mazingira mengine kujaribu vilevile kusaidia hasa wale wasiokuwa na uwezo. Kwa hiyo, tutajitahidi Mheshimiwa Job Ndugai, na nina hakika hawataathirika kama ambavyo pengine wanahofu kwa sababu kuna chakula cha kutosha kwenye maghala yetu. 

MHE. ENG. STELLA M. MANYANYA: Mheshimiwa Spika, ahsante sana. Kwa kuwa Mji wa Songea ni Mji ambao umetimiza vigezo vyote vya kuweza kuwa ni sehemu ya Makumbusho ya Taifa kutokana na vita vya Majimaji. Je, Mheshimiwa Waziri Mkuu utatusaidia kuhakikisha kwamba Mji huo unatangazwa ili kuweza kutumia fursa zinazojitokeza katika Makumbusho ya Taifa? (Makofi)
WAZIRI MKUU: Mheshimiwa Spika, dada Engineer Manyanya unanionea kweli. Swali hili kusema kweli sina uwezo nalo sana. Kwa sababu sielewi vigezo vinavyotumika katika kutangaza eneo kuingia katika mfumo wa makumbusho. Lakini labda nikuahidi tu kwamba kwa sababu umelileta acha na mimi nilifanyie kazi kwa kushirikiana na Wizara inayohusika ili tuone ni vigezo gani hivyo unavyovizungumza kama tumevifikia, utaratibu ukoje wa kutangaza na tukitangaza inakunufaishaje pale Mkoani Ruvuma, nina hakika linawezekana, wakishanielimisha vya kutosha na sidhani kama ni tatizo kubwa sana kama kweli mmepata vigezo vyote ambavyo vinatakiwa. (Makofi)

SPIKA: Asante sana Mheshimiwa Waziri Mkuu, kwa kujibu maswali. Waheshimiwa Wabunge, niseme tu maswali mengi zaidi yangeweza kujibiwa ikiwa tungeongeza ule ustadi katika kuuliza. Dibaji zetu ni ndefu sana, katika mpango mkakati tutazidi kuwanoa ili muwe munalenga kwenye swali. Kwa sababu hii nayo ni elimu, mtu usiridhike kwamba unajua tu, nadhani Mheshimiwa Dokta Mzindakaya ni shahidi kule House of Commons yanajibiwa hata maswali 30 kwa saa moja. Kwa sababu mtu analenga tu swali, haanzi kusema unajua kule wapi… aah, basi, ninyi wenyewe mnajua. (Makofi).
MUONGOZO WA SPIKA

MHE. YAHYA KASSIM ISSA: Mheshimiwa Spika, kwa bahati haimo katika kanuni kuhusu masuala haya ya kumuuliza Waziri Mkuu.

SPIKA: Sasa wewe unasimama kwa kitu gani kama hakimo kwenye kanuni.

MHE. YAHYA KASSIM ISSA: Mheshimiwa Spika, nataka muongozo wako.

SPIKA: Hakuna kitu cha namna hiyo sasa.

MHE. YAHYA KASSIM ISSA: Mheshimiwa Spika, Muongozo wa Spika.

SPIKA: Muongozo, Kanuni ya?

MHE. YAHYA KASSIM ISSA: Mheshimiwa Spika, nasema kuhusu hii haimo katika Kanuni. (Kicheko/Makofi)

SPIKA: Huijui Kanuni ni ya 68, haya endelea. (Makofi/Kicheko).
MHE. YAHYA KASSIM ISSA: Mheshimiwa Spika, ningelipendelea suala hili wakati tunakwenda kupeleka majina awepo mtu pale kuhakikisha kwamba muda ni kweli uliofikiwa. Tupo wengine kwa muda tuliofika kwa kiasi saa 01:30 na majina yetu yalikuwa ya chini kabisa lakini kwa bahati ilitokea kinyume ya yake. Kwa hiyo tunaomba pale awepo mtu ambaye ananukuu zile nyakati ambazo watu wanafika, ndio tatizo langu ambalo nilitaka kueleza juu yako.

SPIKA: Hilo ni suala la utawala ambalo Katibu wa Bunge amelisikia na nina hakika ataendelea kuboresha utaratibu ili yasitokee manung’uniko kuhusu namna ambavyo Waheshimiwa Wabunge, mnawekwa kwenye orodha ya kumuuliza maswali Mheshimiwa Waziri Mkuu, tutazingatia. Katibu.

